
I

E de soufri siéu jamai las, 
E moun tourment es moun soulas.

T. Aubanel

Disièi, quand dins toun amo à la miéuno drouvido 
Me laissaves béure l’amour:

S’un cop m’aimaves plus, s’amoussariè ma vido! 
Ai! las! deviè rèstre aquel jour!

E pamens sièi pas mort!... Mès se vive, o poulido! 
Es la soufranço, aro à soun tour,

Que fai viéure moun cor que, se jamai t’óublido, 
Alor finira per toujour.

Sens ges d’esper, es ta pensado 
Qu’empuro ma flamo avéusado... 

O lagremos! coulas, coulas!
Bagnas, bagnas, de-vers soun caire 

Moun mau-d’enduro rousigaire,
Qu’es ma doulou, qu’es moun soulas!

II

Oh! que de fes, tout soul, quand la niuè m’enmantello,
Sièi vengu per canta, sus lou serre, l’estello 

Qu’amoundaut vese lusi! 
Moun cant, fort, se fai ausi... 

Mès sens paraulo demore 
Davans tous bèus ièls qu’adore.

Pamens, mai que l’estello an tous ièls de clarta.
D’ounte vèn dounc qu’alor pague pas lous vanta?

Coumo cante toujour l’èli blanc, es ansindo
Que dise ben souvent de la font l’aigo lindo. 

Mai que l’éli, que la font 
Es blanc e linde toun front. 
Mès sens paraulo demore 

Davans aquel front qu’adore.




